JESUSEN JARRAITZAILEAK

Otsailak 5

SANTA AGEDA
EGUN HONETARAKO ZEHAZTASUNAK

Agate Deuna ohitura zaharrean deitzen diogun santa maitagarri hau, Italiako Catanian jaio zen 3.gizaldian. Eta 250. urtean hil zen martiri.
Gogoangarria da berarekin maitemindu zen Quincianoekin izan zuen elkarrizketa beroa:

- «Ze arrazako neska zara zu, Ageda?».

- «Zu bezala odol garbiko handikien jatorrikoa».

- «Horrela bada, zergatik bizi zara esklabuen antzera?».

- «Ni Jesukristoren mirabe naiz».

Eta ezin inondik inora menderatu Agedaren bihotza. Berez gazte bigun eta samurra, fedez sendo eta hezigaitza. Gaztea adinez, egin-egina sinismenez. Berau da antzinako gizaldietatik kristau herriak kantuz eta bertsoz goraldu duen santarik ezagunena. Euskalerrian ere ezagunak dira Agate Deuna herri-kantak, etxez-etxe eta kalez-kale abesten direnak.
Onez ez bada txarrez, Ageda bereganatu nahirik, Quincianok berriro eta gogorrago eraso zion:

- «Zer erabaki duzu, Ageda? Konturatu zara, zuk gurtzen duzu Kristo burutazio hutsa dela?».

- «Ez, ez Quinciano! Egunak joan-ahala, gero eta ziurrago nago egibide zuzen bakarrean nagoela eta Jesukristo dela betiko bizia eman dezaken bakarra. Bera da guztion salbatzaile bakarra».
Haserre-pitsetan, hagin-karraskada baten, Quincianok gogor zigortzeko agindu zuen. Bere gorputz garbia zauriz urratu zuten, bi bularrak ebakiz. Bere borreroen alde izan zen bere azken eskaria: “Eskerrak Zuri, Jauna, bizia ematerainoko adorea eman didazulako. Eraman nazazu Zuregana, zure ospea eta aintza abesteko. Eta barkatu niri bizia kentzen didatenei eta salba itzazu. Nirekin batera nahi ditut”.
JAUNAREN HITZAREN ARGITAN

Erromatarrei 8, 31b-39

Senideok:

Jaungoikoa gure alde badugu, nor gure aurka? Bere Semeari berari barkatu ez zionak, baizik-eta gu guztiontzat eman zuenak, nola ez digu Harekin batera dena guri emango? Nork salatuko ditu Jaungoikoak aukeratutakoak? Jaungoikoa da zintzotzen duena. Nork gaiztotzat eman? Jesukristok? Hil zenak? Oraindik gehiago, piztu ere zenak, Jaungoikoaren eskuin-aldean dagoenak eta gure alde otoitzean ari denak?

Nork aldenduko gaitu Kristoren maitasunetik? Nahigabeak, larriak, erasoaldiak, goseak, jantzirik-ezak, arriskuak, ezpatak? Liburu Santuak dioen bezala: “Zugatik ari gaituzte aldi oro zatitzen, harategiko ardi gaituzte irizten”. 

Hala ere guzti horietan garaile ateratzen gera gu, maite izan gaituen Harengatik. Badakigu ziur: ez eriok, ez bizik, ez aingeruk, ez nagusik, ez indarrek, ez oraingok, ez gerokok, ez izarrek, ez zeruk, ez itsas-leizek, ez beste izakik, ezingo gaituela aldendu, Jesukristo gure Jaunagan agertzen den Jainkoaren maitasunetik.

GAUR GURE TXANDA
Agate Deuna abestea gauza ederra da, makila eta guzti. Baina abesten duguna eta daramagun biziera hain kontrakoak badira, zertarako dira makilak: lurjoz, konpasa eramateko, ala berarekin emateko...?
Ageda ez zebilen erdizka, oso-osoan Jesusi emana bizi izan zen; ez zeukan ezerekin, ez inorekin truk egiteko. Nahiago gorputza zatika galdu, odolustuta hiltzea, Jesusi izpitxo bat ukatzea baino. Berez ahul sentitzen da, baina Jaunaren Espiritua lagun, heriotza bera baino ere sendoago.
Jesusi burua eskainita bizitzeak ez du inor moteltzen, ez gixajotzen, eutsiezineko indar-iturri bihurtzen du. Hortik gero aurkako guztiei aurpegi emateko adorea, martiritzarik gogorrena ere, krak egin gabe, gogotsu jasatzeko. Hori da gazte baten balorea, adorea, edertasuna, osotasuna! Hori duk hori!

OTOITZA

Jainkoa Jauna, 

zure gogoko izan zenuen 

Ageda birjina eta martiri santua, 

bai bere birjintasunaren ederrez, 

bai martiritzan agertu zuen indarrez; 

emaguzu, haren otoitzez, 

zure barkamena.

ZURI JARRAITU
Pertsona ausartak nahi dituzu, Jauna, 

nekearen beldur izango ez direnak. 

Zuk esan zenuen:

“Zuek zarete lurreko gatza.

Zuek zarete munduaren argia.

Zuek legamia ore barruan”.

Jauna, hemen nago nire lastargi itzalirekin;

biziak pizteko beldurrez,

neu erretzeko beldurrez.

Jauna, hemen nago argia niretzat bakarrik dudala;

nire argiontziarekin hainbeste aldiz itzalita.

Jauna, hemen nago nire gatz gesalduarekin

besteek gazitasuna eskatzen didatenean.

Jauna, hemen nago nire legami lehortuarekin

besteek indarra eskatzen didaten bitartean.

Hemen nago Zuri jarraitu nahirik.

Ez da erreza Zure bide estua jarraitzea,

ez da erreza Zure Ebanjelioa benetan onartzea.

Jauna, Legami, Argi eta Gatz izan nahi dut.

Nire bizia Zuregatik arriskatu nahi dut,

nire senideen biziagatik nirea arriskatu nahi dut.

Jauna, jendea egarri dago.

Jauna, jendea gose eta nekaturik dago.

Jauna, jendea barrutik hutsik dago

eta argia, poza, indarra eta egia bilatzen ditu.

Jauna, jendeak bilatzen zaitu,

nahiz horretaz ez konturatu.

Zure askatasuna eta Zure bizia

eraman nahi ditut ez dauden tokietara.

Gure jolasetan, gure adiskideetan,

gure lanean, gure bizitzan

eduki nahi zaitut, Jauna.

Jendeari esan nahi diot

Zu bizirik zaitugula, bizirik zaudela,

Zure Bizia ematen diguzula.

Jesus Jauna: sar zaitez nire barruan

zure Ebanjelioaren Argiarekin,

zure maitasunaren suarekin,

zure Espirituaren Gatz eta Legamiarekin;

sar zaitez nire barruan 
zure LEKUKO izan nadin.

BERTSOA

Ageda Deuna ospatu dugu

martiri eta birjina, 

bular ta odol emateraino 

Jesusen alde egina. 

Euskalerria duzu, Ageda, 

zure maitale txit fina, 

bakez ta pozik bizi gaitezen 

egiguzu ahalegina.

